
Sidang jemaah yang dirahmati Allah,
Marilah kita meningkatkan keimanan dan ketakwaan kepada Allah SWT
dengan berusaha memperbanyakkan amalan-amalan kebaikan dan
menjauhkan diri daripada perkara yang dilarangNya. Mudah-mudahan kita
menjadi golongan yang mendapat kemuliaan di sisi Allah SWT serta selamat

di dunia dan di akhirat.

Pada hari yang mulia ini marilah sama-sama kita menghayati khutbah yang

bertajuk: Kesungguhan Beribadah Selepas Ramadan.



Kesungguhan Beribadah Selepas Ramadan

Sidang jemaah yang dirahmati Allah,

Seiring dengan berlalunya bulan Ramadan yang penuh dengan kemuliaan,
maka bermulalah persoalan sejauh mana momentum kebaikan, kebajikan
dan amal ibadah yang pernah dilakukan dalam bulan Ramadan dapat
diteruskan? Adakah ia akan berakhir begitu sahaja setelah bergemanya
takbir hari raya? Atau apakah Ramadan berhasil meningkatkan ketakwaan
dan keimanan kita? Semua persoalan ini penting untuk dijadikan sebagai

renungan kepada diri kita.

Kehadiran bulan syawal bukan sekadar bulan kemenangan, kegembiraan
dan kemeriahan tetapi ia bulan kesinambungan ibadah dan amalan kebaikan
yang pernah dilakukan sebelum ini. Jika amalan dan tingkah laku yang
dipamerkan adalah selari sebagaimana dalam bulan Ramadan bermakna
kita telah berjaya dengan tarbiahnya. Tetapi jika apa yang berlaku adalah
sebaliknya bermakna kita termasuk dalam kalangan orang-orang yang rugi.
Ingatlah bahawa momentum kebaikan yang telah dilatih selama sebulan ini
perlu diteruskan sebagaimana firman Allah di dalam surah Muhammad ayat
33:

Maksudnya: Wahai orang-orang yang beriman! Taatlah kamu kepada Allah

dan taatlah kepada Rasulullah, dan janganlah kamu batalkan amal-amal

kamu!

Sidang jemaah yang dirahmati Allah,
Oleh itu, demi memastikan tarbiah Ramadan kekal sepanjang masa, maka
kita perlu meletakkan kefahaman yang jelas bahawa segala amalan kebaikan

yang dilakukan pada bulan Ramadan adalah kerana tanggungjawab kita

sebagai hamba Allah SWT dan bukannya kerana bulan-bulan atau perayaan
tertentu. Dengan itu, segala rutin yang telah dilalui sepanjang Ramadan akan
terus berkesinambungan pada bulan-bulan seterusnya. Di samping
mengukuhkan diri dengan kefahaman tersebut, kita juga boleh meneruskan

kesinambungan ibadah dengan beberapa amalan kebaikan seperti:

Pertama: Melakukan puasa sunat enam hari di bulan syawal

Ganjaran yang diperolehi bagi sesiapa yang mengamalkan puasa enam hari
dalam bulan syawal adalah sangat besar. Hadis yang diriwayatkan oleh

Imam Muslim daripada Abu Ayyub Al-Ansari RA berkata bahawa Rasulullah
SAW bersabda:

ow s ;s s s @ o @ Song @t o o oo s Wl
X\ CL,J oK Jigs yl‘;«dﬁ\f&&g f‘né P
Maksudnya: Sesiapa yang berpuasa di bulan Ramadan, kemudian dia
melanjutkan dengan puasa enam hari di bulan syawal, nilainya sama dengan

dia berpuasa selama setahun.

Walaupun ia adalah amalan sunat, namun kita tidak wajar mengambil ringan
perbuatan tersebut. Kerana berdasarkan hadis ini, seseorang yang berpuasa
di bulan Ramadan kemudian berpuasa enam hari di bulan syawal bererti
nilainya sama dengan dia berpuasa selama setahun. Oleh itu, sangat rugi
kalau kita mensia-siakan atau terlepas mengamalkan puasa enam hari di

bulan syawal.

Kedua: Meneruskan Bacaan Al-Quran dan Menghadiri majlis-majlis ilmu
Berusahalah untuk terus melazimi tadarus Al-Quran dan menghadirkan diri
ke majlis-majlis ilmu seperti kuliah agama, ceramah dan lain-lain. Ini kerana

program-program tersebut dapat memberi motivasi dan menyegarkan fikiran

Kesungguhan Beribadah Selepas Ramadan

serta memberikan semangat kepada kita untuk melakukan kebaikan dan

kebajikan. Berkata Imam Ibnu Qayyim dalam bukunya Ighathatul-Lahfan:

Duduk dalam majlis-majlis orang yang soleh akan merubah kamu daripada
enam perkara kepada enam perkara. Daripada keraguan menjadi yakin.
Daripada sikap riya’ menjadi ikhlas. Daripada lalai menjadi orang yang
sentiasa berzikir. Daripada orang yang cinta kepada dunia menjadi orang
yang cinta kepada akhirat. Daripada orang yang takabur menjadi orang yang
tawaduk. Daripada orang yang sentiasa berniat buruk menjadi orang yang

memberi nasihat.

Ketiga: Memohon pertolongan daripada Allah SWT

Sesungguhnya kehidupan kita sebagai manusia tidak dapat dipisahkan
daripada pertolongan Allah SWT. Doa adalah senjata bagi umat Islam
setelah berusaha bersungguh-sungguh. Di saat kita tidak mampu untuk
melakukan sesuatu setelah habis berusaha, maka mohonlah kepada Allah
SWT supaya diberikan hidayah dan taufik-Nya secara berterusan. Dengan
usaha dan kekuatan doa tersebut kita pasti dapat meneruskan amalan
kebaikan dan kebajikan yang telah dilakukan. Antara doa-doa yang boleh

diamalkan seperti di dalam surah Ali Imran ayat 8:

Maksudnya: (Mereka berdoa dengan berkata): "Wahai Tuhan kami!

Janganlah Engkau memesongkan hati kami sesudah Engkau beri petunjuk
kepada kami, dan kurniakanlah kepada kami limpah rahmat dari sisiMu;

sesungguhnya Engkau jualah Tuhan Yang melimpah-limpah pemberianNya.

Sidang jemaah yang dirahmati Allah,

Jika kita boleh meraih dan memelihara pahala di bulan Ramadan, maka
begitulah juga sepatutnya yang kita lakukan di bulan-bulan seterusnya.
Berusahalah untuk mempertahankan nilai takwa yang telah dipupuk
sepanjang Ramadan. Jangan dibiarkan kebaikan yang telah dilakukan terbiar
begitu sahaja tetapi perlu ditambah agar nilai pahalanya tetap berterusan.
Semoga Allah SWT menerima segala amalan dan kebaikan yang telah kita
lakukan dalam bulan Ramadan yang lalu. Semoga Aidilfitri kali ini dapat

mencipta dan mengekalkan momentum amal ibadah yang telah kita lalui.

Mengakhiri khutbah pada hari ini, mimbar ingin mengajak sidang jemaah
sekalian untuk menghayati beberapa perkara berikut sebagai panduan dan

pedoman bersama:

Pertama: Bulan syawal menguji sejauh mana keberkesanan latihan

Ramadan yang dilalui seorang muslim.

Kedua: Ukuran sejauh mana matlamat Ramadan berjaya dicapai adalah
melalui cerminan amalan dan tingkah laku yang dipamerkan pada bulan

syawal dan seterusnya.

Ketiga: Rebutlah peluang untuk mengekalkan momentum Ramadan dengan
melakukan amalan seperti puasa sunat enam hari di bulan syawal, membaca
Al-Quran, menghadiri majlis-majlis ilmu dan istigamah beramal ibadah

kepada Allah SWT khususnya solat subuh secara berjemaabh.

Firman Allah SWT di dalam surah An Nahl ayat 91:

Maksudnya: Dan sempurnakanlah pesanan-pesanan dan perintah-perintah

\

Allah apabila kamu berjanji; dan janganlah kamu merombak (mencabuli)
sumpah kamu sesudah kamu menguatkannya (dengan nama Allah), sedang
kamu telah menjadikan Allah sebagai Penjamin kebaikan kamu;
sesungguhnya Allah sedia mengetahui akan apa yang kamu lakukan.

